
Аннотация.  В процессе глобализации в нашей стране произошли 

значительные изменения в сфере образования. Педагогические школы 

совершенствуют учебный процесс на основе современных технологий, создают 

учебные планы, учебники и учебные пособия в соответствии с требованиями 

государственных образовательных стандартов, определяют оптимальные 

направления обновления содержания учебной литературы, использования 

отечественных и зарубежных научно-теоретических знаний. Существует 

потребность в совершенствовании эстетических и методических навыков, в 

поддержке стратегий, направленных на углубление знаний учащихся. 

 Summary. In the process of globalization, our country has undergone significant 

changes in the field of education. Pedagogical schools improve the educational process 

based on modern technologies, create curricula, textbooks and teaching aids in 

accordance with the requirements of state educational standards, determine the optimal 

directions for updating the content of educational literature, using native and foreign 

scientific and theoretical knowledge. There is a need to improve aesthetic and 

methodological skills, to support strategies aimed at deepening students' knowledge. 

Qaraqalpaq tili hám ádebiyatı baǵdarlamasında berilgen materiallardı texnikalıq 

hám informaciyalıq texnologiyalar arqalı úyreniw zárúr. Bunnan basqa radıo, 

televideniye, audio hám video materiallar ádebiyattı oqıtıwda basqa pánler menen 

baylanısın tereńlestirip hám  áhmiyetli wazıypanı atqaradı.  

Qaraqalpaq tili hám ádebiyatın oqıtıw metodikası ádebiyattanıw, ádebiyat tariyxı, 

til ilimi, tariyx, estetika, pedagogika, social-gumanitar pánleri menen tıǵız baylanıslı 

ótiledi. Kórkem ádebiyat dúnyadaǵı haqıyqatlıqtı, ilimiy texnikalıq pánler túsindire 

almaǵan táreplerin túsindiredi.  

Ádebiyattı oqıtıw metodikası ádebiyattanıw ilimi, ádebiyat teoriyası hám ádebiyat 

tariyxı menen baylanıslı úyretiledi. Ádebiyatshı muǵallim ádebiyat teoriyası, ádebiy 

sını hám ádebiyat tariyxın bilmey turıp qaraqalpaq ádebiyatınan sabaq beriwi múmkin 

emes. Bul tájiriybe ámeliyatta tolıq sınalǵan. Sonlıqtan muǵallimniń teoriyalıq bilimi 

hám metodikalıq sheberligi joqarı bolıwı tiyis. Qaraqalpaq ádebiyatın oqıtıwda 

ádebiyattanıw pánine baylanıstırıp sabaq ótiw júdá paydalı. Máselen, erte dáwirde 

dóretilgen mádeniy hám ádebiy miyraslar dáslep ádebiyat tariyxı páninen bahasın 

aladı. Kórkem dóretpeler ádebiy sın arqalı bahalanadı. Kórkem shıǵarmanıń mazmunı 

hám forması, ádebiyattıń jámiyetlik turmıstaǵı ornı, kórkem ádebiyattıń ózine tán 

ózgeshelikleri, jazıwshılardıń sheberligi haqqında maǵlıwmatlar ádebiyat teoriyası 

arqalı túsindiriledi. 

Til – bul kórkem ádebiyattıń janlı materialı. Jazıwshı tilden kórkem shıǵarmadaǵı 

óziniń tiykarǵı ideyaların ashıwda, qaharmanlardı sıpatlawda paydalanadı. Ádebiyatshı 

muǵallim sabaq ótiw barısında til nızamlılıqların basshılıqqa alıwı zárúr.  

 Pedagogika teoriyası – bul oqıw menen tárbiyanıń bir-birine qatnası, tárbiyanıń 

rawajlanıw barısı menen baylanıslı muǵallimniń basshılıǵı hám oqıwshınıń óz betinshe 

islewi. Ádebiyatshı muǵallim sabaq barısında oqıwshılardı mudamı pedagogikalıq hám 

psixologiyalıq jaqtan baqlap barıwı zárúr. Hárbir oqıwshınıń xarakterin tereńnen biliwi 

tiyis. 

     Tariyx – bul ádebiyattı oqıtıw menen tıǵız baylanısadı. Usı kózqarastan 

qaraqalpaq ádebiyatın oqıtıwda tariyxıy maǵlıwmatlardı, dáwirdi baylanıstıra alıwı 

tiyis. Sebebi ádebiyatshı muǵallim tariyxtı bilmey turıp, ádebiyat tariyxın biliwi 

múmkin emes. Sonlıqtan ayırım kórkem shıǵarmalardıń dóretiliw tariyxı, tariyxıy 

dóretpede berilgen qaharmanlardıń obrazları, onda súwretlengen  waqıya, hádiyseler, 

Jiyen jıraw, Kúnxoja, Ájiniyaz, Berdaq, I.Yusupov, T.Qayıpbergenovlardıń ómiri hám 

dóretiwshiligin tereńnen úyreniw ushın  tariyx pánin jetik biliwi kerek. Sonday-aq 

baǵdarlamada berilgen qaraqalpaq ádebiyatı tariyxına baylanıslı maǵlıwmatlardı biliwi 

ushın sol dáwirdiń tariyxın jaqsı úyrenip shıǵıwı tiyis.  Máselen, Jiyen jırawdıń 

«Posqan el» poemasın túsindiriw ushın XVIII ásirdegi tariyxıy waqıyalar menen 

ádebiyatshı muǵallim tanısıp shıqqan bolıwı kerek. Al, Kúnxoja, Ájiniyaz, Berdaq 

dóretpelerin túsindiriw ushın dáslep ádebiyatshı muǵallim XIX ásirdegi qaraqalpaq 

tariyxın tereńnen úyrenip shıǵıwı zárúr. Nátiyjede, oqıwshılardıń bul materiallarǵa 

túsinigi artıp, tariyxıy maǵlıwmatlarǵa iye boladı. Sonday-aq ádebiyat sabaǵı  

geografiya páni menen baylanıstırılıp ótilse,  sabaq qızıqlı boladı.  

Geografiya páni – bul qaraqalpaq ádebiyatındaǵı ushırasatuǵın tariyxıy 

atamalardı oqıwshılardıń biliwi ushın úlken áhmiyetke iye. Sabaq barısında 

baǵdarlamadaǵı berilgen jazıwshılardıń ómiri, tuwılǵan ornın, shıǵarmalarında 

berilgen tariyxıy orınlardı, awıl, el-xalıq haqqında atamalardı geografiyalıq karta arqalı 

túsindirip beriw oqıwshılarda qızıǵıwshılıq payda etedi. Bul jaǵınan geografiya páni 

menen tıǵız baylanasadı. Baǵdarlamadaǵı berilgen “Qırıq qız”, “Alpamıs”, 

“Máspatsha”, “Qoblan”, “Góruǵlı”, “Sháryar” dástanların oqıtıw barısında olarda 

ushırasatuǵın Túrkstan, Sarkop, Xorezm, Buxara h.t.b.tariyxıy atamalardı 

geografiyalıq karta arqalı oqıwshılarǵa túsindiriw tiyis.  

Qaraqalpaq ádebiyatın oqıtıw barısında matematika páni menen baylanıstırıp 

sabaq ótiw paydalı metodikalıq usıllardıń biri. Matematikalıq oylaw – oqıwshılardıń 

oy-órisin, aqılın rawajlandıradı. Sonlıqtan qaraqlpaq ádebiyatınıń talantlı sóz zergerleri 

matematikalıq máselelerdi kórkem shıǵarmalarda orınlı hám sheberlik penen 

paydalanadı. Máselen, belgili shayır T.Jumamuratovtıń “Qásiyetli gáwhar tas hám 

aqıllı shopan haqqında ertek” poemasında matematikalıq másele berilgen.  

Kórkem ádebiyattı oqıtıw arqalı oqıwshıda jańasha sezimler payda bolıp hám olar 

tárbiyalanıp jetilisedi. Olarda estetikalıq sezimler rawajlanadı. Estetika – bul 

qaraqalpaq ádebiyatın oqıtıw metodikası menen óz-ara tıǵız baylanıslı. Sonlıqtan 

oqıwshılardıń estetikalıq sezimleri kórkem shıǵarmalardı oqıtıw arqalı qáliplestirilip 

barıladı. Baǵdarlamadaǵı berilgen materiallar arqalı oqıwshılarda watanǵa súyiwshilik, 

adamgershilik, jaqsılıq hám gózzallıq sezimleri qáliplesedi. 

Qaraqalpaq ádebiyatın oqıtıw metodikası filosofiya ilimi menen tıǵız baylanısadı. 

Baǵdarlamada berilgen materiallar arqalı oqıwshılarǵa tereń bilim berip, olardıń dúnya 

túsiniklerine bolǵan kózqarasların rawajlandıramız. Sonlıqtan kórkem ádebiyat 

dúnyanı biliwdiń ózine tán tiykarı. Kórkem ádebiyat dúnyanı hár tárepleme tásirli hám 

kórkem etip súwretleydı. Máselen, Ájiniyaz, I.Yusupov, T.Qayıpbergenov 

h.t.basqalardıń poetikalıq dóretpelerin oqıtıw  arqalı oqıwshılar sanasında  

filosofiyalıq, estetikalıq, gózzallıq siyaqlı ruwxıy sezimler qáliplesip baradı. Solay etip 

ádebiyattı oqıtıwda basqa pánler menen tıǵız baylanıstırılsa, ádebiyat sabaǵı sapalı hám 

nátiyjeli  ótiledi.  

